
Pu püchikeche konüyem chilkatuwe mew, müley ñi küme azentuwam fey 
ñi kümelkayawael, ka küme azfeleael chem zugu rume niele ñi mogen 
mew ka ñi reñma mew. Fey mew ta pu gengelu, rumel 
kuñiwtukuniekefigün ka rakizuamkülekeygün ñi chumgechi zoy küme 
zapiael ñi pu püchikeche.  

¿Chem am ta azentuwün

Kom feytichi we az mogen mew ñi küme felen, ñi rakizuamkülen mew,  
feyta azentuwün. Pürrüm azentuwfemkelay ta che, fey ta wellkülekey 
fillke che mew. 

Pu püchikeche ta wünelu niekey feytichi azentuwün, konüyem ta 
chilkatuwe mew, Fey txipakeygün ñi reñma mew, chew ñi poyegekemüm, 
fey konkeygün chillkatuwe mew, fey müleygün ñi azentuwael, feytichi we 
az mogen mew, chew ñi mülemüm kimnoel chi che, ka femchi ka az 
mogen ta müley. 

Rupayem feytachi zugu mew, ta pu püchikeche ka pu reñma, fillke az 
felen pewfaluwafuy. Pu püchikeche ta llazkükeygün, pichiñma 
entugeyem ñi reñma mew, fey ka llikakeygün, gümakeygün, 
weñankükeygün, ka küpa iwekelaygün. Pu reñma ta rume 
rakizuamkeygün, llikakeygün, chumgechi ñi zapitugen ñi pu püchikeche, 
ka femgechi weñankükeygün ñi chi chumlen ñi az felen. 

¿Chumgechi ta kelluntukuafuy ta pu reñma ñi küme azentuwam ñi pu 
püchikeche?

• Wünelu mew müley ñi nütxamkaniegeael ta pu püchikeche ñi we az
mogen mew chillkatuwe ruka mew. Wenuntufali ti pu reñma müley ñi
newentunieael ka ñi küme feleael tüfachi we az mogen mew, fey mew
ñi pu püchikeche ka feaelay.

• Küme wiñolzuguaymi, günezuamaymi  chem ñi zuaniel tami püchi
zomo kam tami püchi wentxu, ka chumgechi pekey kizu ñi wallontu
lepün; müley tami pürrum wiñolzuguael chem rume zuamle tami
puchiche.

Kelluntukuael ta reñma fillke zugu mew

Azentuam 
chilkatuwe mew

“ka az mogen mew”

Küme allkütuaymi  chem ñi pin ka chem ñi zuamnien tami püchi wentxu kam 
tami püchi zomo. Fey müley ñi kimael tami eymi ñi allkütufiel, ka eluafiel chem 
rume ñi zuamniel. Azno zuamle tami ka püchi feleael, müley tami küme 
feleael, küme nütxamkayafiel, tami chem küzaw entual eymi kizu mülele 
chilkatuwe mew. 

Küme zugu ñi azentuwam ta pu püchikeche, feypineafimi, ñi kimael egün, weza 
zugu reke pilayamün tamün püchikeche mew.

• Kom pu püchikeche kizuke nieygün kiñe rume azentuwün egün, 
fey müley rekülniegele müley ñi kimüñmageael ñi az ka ñi zuam. 
Mulekey püchike gümagenolu we amuyem chilkatuwe mew, ka 
mülekey püchikeche epu antü gümantukulekey we amuyem 
chillkatuwe mew, ka kiñeke gümakey kiñe semana. ¡chem zugu no, 
femkakey ta pu püchikeche, kom txürlayiñ!

• Wüne feypikünukeafimi tami püchi zomo kam püchi wentxu, ñi 
chumleael ta chilkatuwe mew, fey mew zoy küme azentuway. 
“Francisca, elkünumeayu chilkatuwe mew, fey ka yemetuayu tayu 
yafütuael nag antü mew”

• Yeay chilkatuwe mew kiñe zoy ayikechi aukantukemüm. Fey zoy 
kümelkaleay ka pülletuneay reke ñi ruka. Nütxamkayafimi ti pu 
kimelfe egün.

Günezuamnieafimi:

• Müley tami chalintukuafiel ñi kimelfe, ñi iney gen, ka chem küzaw ñi entuael 
chilkatuwe mew.

• Allkütuñmakeafimi ka nütxamentukeafimi ñi az felen ti pu püchikeche. 
“Agustin, kimnien tami yamkülen, tami amuael chilkatuwe mew, welu femkakey 
ta pu püchikeche, welu ñochikechi ayiwkülen amuaymi tami chilkatuwe mew”.

• Guyikelayaymi, rumel müley tami chalikünutuafiel elkünumefilmi chilkatuwe 
mew.

• Pu pühcikeche pekefigün ti chillkatuwe, chew ñi aukantumeam, pürrüm 
azentuwkeygün, “wenikawkeygün” we aukantukemüm, ka pu kimelfe fill antü 
ayiwkülen llowkeyu egün. Kiñeke mew ta pu reñma, pekefigün pu püchikeche ñi 
azentuwün kiñe “weza zugu” reke, llikakeygün ñi gumayael ñi pu püchike puwle 
chilkatuwe mew, ñi penoafiel antü mew, kom feytachi zugu pu püchikeche ka 
niekeygün ñi az felen mew. Welu, eymi küme zuam pefilmi tüfachi zugu, tami pu 
püchikeche ka küme zuam miaway.

Müley tami rumel nütxalkaleael ti kimelfe egu, tami kimael ñi chum amulen 
ñi azentuwün tami püchi zomo kam püchi wentxu, fey kimaymi ñi chumlen, 
fey pu kimelfe rumel wiñolzuguaymu chem ramtun rume nielmi.

